
Sefydliadau Magdalen
Roedd y Sefydliadau Magdalen yn cael eu cynnal gan amrywiaeth o elusennau a grwpiau crefyddol Cristnogol ledled Ewrop o’r ddeunawfed ganrif ymlaen. Roedd y rhan fwyaf o’r “Magdalens” wedi cau erbyn dechrau’r ugeinfed ganrif, ond yn Iwerddon roeddent yn dal i gael eu cynnal gan bedair Urdd Grefyddol Babyddol gan fynd yn galetach ac yn debycach i garchardai. Ledled yr ynys, roedd deuddeg Magdalen, o leiaf un ym mhob dinas fawr yng Ngogledd Iwerddon a’r Weriniaeth. Yn yr 1970au dechreusant wanhau, a chaeodd drysau’r golchdy olaf yn 1996.
Urddau Crefyddol yn yr Eglwys Babyddol yw cymunedau bach o ddynion sy’n cael eu galw’n fynachod neu fenywod sy’n cael eu galw’n lleianod, ac sy’n rhannu eu hamser rhwng addoli, astudio a gweithio. Mewn llawer o achosion, mae rhan o’u gwaith yn cynnwys gwneud gweithredoedd elusennol yn y gymdeithas. Cafodd y Sefydliadau Magdalen eu sefydlu gan rai urddau lleianod oherwydd eu hawydd i helpu menywod allan o dlodi. Roeddent yn cael eu cynnal yn bennaf gan yr arian yr oeddent yn ei wneud o waith golchi dillad.
Roedd hyn yn drefniant cyffredin ar y pryd: yn y ddeunawfed ganrif a’r bedwaredd ganrif ar bymtheg, roedd cynghorau lleol yn cynnal tlotai lle gallai pobl dlawd fynd i gael bwyd a llety am wneud gwaith llafur caled. Roedd yr amodau’n aml yn ofnadwy, ond roedd mynediad i’r tlotai’n wirfoddol ac roedd buddion ar gael ar adegau, megis gofal meddygol neu addysg am ddim.
Felly, dechreuodd rhai Urddau Crefyddol gynnig trefniant tebyg i fenywod ag eisiau dianc rhag tlodi, amddifadrwydd a phuteindra. Cafodd sefydliadau’r lleianod eu henwi’n “Noddfeydd Magdalen” ar ôl menyw yn y Beibl o’r enw Mair Magdalen. Roedd hi’n un o ddilynwyr Iesu ac – yn ôl traddodiad – yn butain a gafodd ddiwygiad. Gallai menywod weithio yn y golchdai fel “penyd”, a oedd yn golygu ei fod yn gosb am eu pechodau, ac yn ffordd o ennill maddeuant Duw.
I ddechrau, roedd menywod yn dewis mynd i olchdy ac yn rhydd i adael pryd bynnag yr hoffent, ond yn raddol daeth y golchdai’n lleoedd i anfon merched a menywod iddynt yn erbyn eu hewyllys os oedd eu cymunedau o’r farn eu bod yn “bechaduriaid”. Roedd y rhan fwyaf o’r menywod wedi’u cyhuddo o “bechodau” rhywiol: roeddent yn buteiniaid, neu wedi cyflawni godineb, neu’n cael rhyw cyn priodas – ymddygiad cywilyddus ar y pryd. Wrth i amser fynd heibio, gallai merch neu fenyw gael ei hanfon i’r golchdai os oedd pobl yn teimlo ei bod hi mewn perygl o gyflawni pechod, neu ei bod hi’n temtio pobl eraill i gyflawni pechod: felly os oedd merch ifanc yn treulio gormod o amser gyda bechgyn neu’n cael ei barnu’n rhy ddeniadol, gallai hi gael ei thynnu o’r golwg y tu ôl i waliau’r golchdy. Yn y pen draw, gallai bron unrhyw fenyw oedd yn cael ei hystyried yn ormod o broblem orfod mynd i olchdy: amddifaid, rhai â salwch meddwl, hyd yn oed merched oedd wedi cael eu cam-drin yn rhywiol.
Mae’n debyg bod y rhan fwyaf o bobl yn meddwl eu bod yn gwneud y peth iawn: bod y lleianod yn gofalu am y menywod yn y golchdai ac y byddai’r menywod yn siŵr o gael lle yn y nefoedd ar ôl marw gan eu bod wedi gwneud eu penyd. Fodd bynnag, yn raddol cafodd y golchdai enw sinistr ac ni fyddai pobl yn siarad amdanynt heblaw wrth fygwth merch ddrwg: “Bihafia, neu cei di dy roi i leiandy.”
Roedd amodau yn y Sefydliadau Magdalen yn ddidostur. Fel rheol, byddai menyw’n cael ei rhoi mewn golchdy y tu allan i’w chymuned ei hun fel ei bod hi’n llai tebygol o adnabod neb arall yno. Ar ôl cyrraedd, byddai hi’n colli ei hunaniaeth – roedd ei heiddo’n cael eu cymryd oddi arni, roedd hi’n gorfod gwisgo gwisg blaen, roedd gwallt hir yn cael ei dorri’n fyr, ac roedd hi’n cael enw newydd.

Gwasg Prifysgol Rhydychen “Do Penance or Perish: Magdelen Asylums in Ireland.”
Byddai’r menywod yn gweithio diwrnodau hir: yn golchi, smwddio a gwnïo dillad a dillad gwely i amryw o gleientiaid gan gynnwys ysbytai, ysgolion preswyl, gwestai, y fyddin a’r Eglwys. Nid oedd cyfeillgarwch yn cael ei annog, felly roedd rhaid i’r menywod weithio’n dawel, neu weddïo neu ganu emynau. Roedd amseroedd bwyd yn dawel hefyd, neu byddai lleian yn darllen yn uchel i’r menywod wrth iddynt fwyta.
Roedd y lleianod yn cynnal y golchdai’n unol â rheolau a threfnau llym, ac roedd cosbau i unrhyw fenywod a fyddai’n gwneud rhywbeth o’i le. Cosbau seicolegol fyddai’r rhain fel arfer: eithriad, ymddiheuro’n gyhoeddus neu hyd yn oed orfod cusanu’r llawr; ond mae straeon wedi’u hadrodd am gam-drin corfforol, a rhywiol hyd yn oed, yn y golchdai.
Nid oedd llawer o gyswllt â’r byd y tu allan. Wedi i fenyw fynd i olchdy, nid oedd ganddi syniad am ba mor hir y byddai’n aros yno. Roedd ymweliadau gan ffrindiau neu deulu’n brin, a dan oruchwyliaeth lleian bob amser. Roedd y menywod yn cael ysgrifennu llythyrau, ond roedd y lleianod yn darllen pob un cyn ei anfon, neu’n gwrthod ei anfon o gwbl. Roedd y lleianod yn arfer dweud, “Rydych chi yma am nad oes neb eich eisiau chi”, ac mewn rhai achosion anffodus, roedd hynny’n wir.
Nid oedd llawer o siawns o ddianc. Roedd y drysau wedi’u cloi a’r ffenestri wedi’u bario, roedd gwydr wedi torri’n aml yn cael ei roi ar ben y waliau allanol, ac roedd y menywod yn cael eu cadw o’r ffordd pan fyddai’r faniau danfon yn cyrraedd ac yn gadael. Hyd yn oed pe bai menyw’n llwyddo i adael, gallai’r Gardaí (Heddlu) ei dychwelyd i’r golchdy, hyd yn oed heb iddi gyflawni trosedd.
Roedd rhai menywod yn aros yn y golchdai drwy gydol eu bywydau. Hyd yn oed pan gâi’r menywod eu rhyddhau, roeddent yn aml yn ei gweld yn rhy anodd ymdopi â’r byd y tu allan. Roeddent wedi mynd yn “sefydliadedig” sy’n golygu eu bod wedi arfer cymaint â rheolau a threfnau’r golchdy nes nad oedd ganddynt ddim annibyniaeth a bod arnynt angen rhywun i ddweud wrthynt beth i’w wneud.
Tua diwedd yr ugeinfed ganrif, roedd agweddau at ymddygiad rhywiol yn newid ac efallai fod hwn yn un rheswm pam dechreuodd y golchdai gau. Yn 1993, gwerthodd un o’r Urddau Crefyddol adeilad golchdy i ddatblygwr eiddo a ddechreuodd ddymchwel y lle, cyn darganfod beddau heb eu marcio’n perthyn i 133 o fenywod a fu farw tra’r oeddent yn gweithio yno. Cafodd gweddillion y menywod eu datgladdu a’u hamlosgi – byddai’r rhan fwyaf o Babyddion yn ystyried bod hyn yn ffordd amharchus o drin corff. Cafodd y lludw eu claddu eto ym Mynwent Glasnevin ger Dulyn, ond o ganlyniad i’r sgandal, dechreuwyd ymgyrch i sicrhau cyfiawnder i’r miloedd o fenywod a gafodd eu gadael yn y golchdai. Cafodd yr ymgyrch fwy o egni yn 2003 pan ddatgelwyd mai 155 o fenywod gafodd eu datgladdu mewn gwirionedd, nid 133, a bod nifer mawr o wallau a phethau dryslyd ar drwydded swyddogol y datgladdu.
Caeodd yr olaf o’r Golchdai Magdalen – ar Stryd Sean McDermott yn Nulyn – yn 1996, er bod rhai o’r menywod wedi parhau i fyw yn y lleiandy cyfagos am lawer o flynyddoedd wedi hynny, naill ai am nad oedd ganddynt unman arall i fynd, neu am nad oeddent yn gallu wynebu bywyd yn y byd y tu allan.
Ym mis Chwefror 2013, ymddiheurodd Prif Weinidog Iwerddon Enda Kenny ar ran y Wladwriaeth am ymwneud â Golchdai Magdalen, ac yn haf 2013 lansiodd Llywodraeth Iwerddon gynllun iawndal a chyfiawnder adferol.
Mae ymgyrch yn parhau i berswadio’r bedair Urdd Grefyddol dan sylw i roi iawndal i’r menywod a gafodd eu defnyddio i wneud llafur gorfodol.

